
Ш. МИРЗИЁЕВ.

Ҳурматли деҳқонлар, чорвадорлар, тадбиркорлар!
Жаҳон миқёсида аҳолининг озиқ-овқат хавфсизлигини таъминлашда 

аграр соҳанинг ўрни ва аҳамияти кундан-кунга ошиб бормоқда. Жумладан, 
мамлакатимизда ҳам мавжуд ресурс ва имкониятлардан оқилона фойдаланиб, 
аҳолини қишлоқ хўжалик маҳсулотлари билан кафолатли таъминлаш, ҳосилдорлик 
ва манфаатдорликни янада ошириш, соҳага илм-фан ютуқлари ҳамда замонавий 
ёндашувларни жорий этиш долзарб масаладир.

Муҳтарам Президентимиз Шавкат Мирзиёев 2020 йил 29 декабрь куни Олий 
Мажлисга йўллаган Мурожаатномасида, камбағалликни қисқартириш ва қишлоқ 
аҳолиси даромадларини кўпайтиришда энг тез натижа берадиган омил бу – 
қишлоқ хўжалигида ҳосилдорлик ва самарадорликни кескин ошириш эканлигини 
алоҳида таъкидлаб ўтдилар.

Бу жараёнда ҳар гектар ердан олинадиган даромадни ҳозирги ўртача 
2 минг доллардан камида 5 минг долларгача етказиш устувор вазифа қилиб 
қўйилди ва қишлоқ хўжалигига энг илғор технологиялар, сувни тежайдиган ва 
биотехнологияларни, уруғчилик, илм-фан ва инновациялар соҳасидаги ютуқларни 
кенг жорий этишимиз лозимлиги белгилаб берилди.

“Агробанк” АТБ мамлакатимизда қишлоқ хўжалиги соҳасининг барқарор 
ривожланишига ҳисса қўшиш учун нафақат молиявий, балки ижтимоий лойиҳалар 
билан ҳам аграр соҳага сармоя киритишга эътибор қаратмоқда.

Жумладан, ривожланган давлатлар қишлоқ хўжалигида эришилган ютуқлар 
ҳамда тажрибалар асосида соҳанинг етук мутахассислари, олимлари билан 
ҳамкорликда фермерлар ва аҳоли учун дастлабки босқичда ушбу 100 та китобдан 
иборат қўлланмалар тўплами тайёрланди.

Тўпламда қишлоқ хўжалиги соҳаси, жумладан, мева-сабзавот ва полиз 
экинларини асосий ҳамда такрорий экиш муддатида етиштириш, иссиқхоналарда 
маҳсулот ишлаб чиқариш, ғаллачилик, дон ва дуккакли экинлар, чорвачилик, 
балиқчилик, асаларичилик каби тармоқларнинг энг илғор тажрибаларига оид кенг 
қамровли илмий ва амалий маълумотлар берилган. 

Ушбу лойиҳани келажакда тажрибали деҳқон ва фермерларимиз, чорвадор 
ва ветеринарларимиз, аграр соҳа вакиллари ва бошқа китобхонларимиз фикр-
мулоҳазалари ҳамда таклифлари асосида янада такомиллаштирамиз. 

Умид қиламизки, ушбу қўлланмалар тўплами Сиз – деҳқонлар, чорвадорлар 
ва тадбиркорларимиз учун фойдали бўлади. 

Ҳосилингиз мўл-кўл, даромадингиз баракали бўлсин!

Рустам МАМАТҚУЛОВ, 
“Агробанк” АТБ бошқарув раиси.

учун мўлжалланган. 

Ушбу қўлланма “Агробанк” АТБ туҳфасидир

УЎК 634.8.032:635.63
КБК 42.347
Б 79

Лойиҳа ғояси муаллифи ва ташкилотчи:  “Агробанк” АТБ



МУНДАРИЖА

Кириш.....................................................................................................................7
Бодрингнинг морфо-биологик хусусиятлари..................................9
Ер танлаш ва алмашлаб экиш...............................................................15
Нав намуналари.............................................................................................16
Уруғни экишга тайёрлаш...........................................................................19
Кўчатини етиштириш...................................................................................19
Экиш муддатлари ва усуллари..................................................................23
Парваришлаш..................................................................................................31
Суғориш...............................................................................................................32
Ўғитлаш ва қўшимча озиқлантириш..............................................33
Касаллик ва зараркунандалар ҳамда уларга қарши кураш....35
Ҳосилни йиғиб олиш....................................................................................43
Бодринг уруғчилик......................................................................................45
Фойдаланган адабиётлар рўйхати ......................................................48



100 китоб тўплами



7

Бодрингни очиқ майдонларда етиштириш  14–китоб

   КИРИШ

Бугунги озиқ-овқат муаммоси яъни глобаллашув 
даврида жаҳон статистикаси 2050 йилга бориб 
сайёрамизда одамлар сони 9,1 миллиардга кўпайиши ва 
қишлоқ хўжалик экинлари учун керакли ер майдонлари 
40-45 фоизга камайиши тахмин қилинмоқда. Шу билан 
бирга мева ва сабзавотларни кунлик истеъмол эҳтиёжини 
таъминловчи соғлом овқатланишни тўғри ташкил этишга 
алоҳида эътибор қаратилмоқда. 

Мамлакатимизда сабзавотчилик тармоғини янада 
ривожлантириш ва маҳсулот экспорт салоҳиятини 
кучайтириш бўйича қатор чора-тадбирлар амалга 
оширилмоқда. Ўзбекистон Республикаси Президентининг 
2019 йил 23 октябрь ПҚ-5853-сон қарори билан 
тасдиқланган “Ўзбекистон Республикасини 2020-2030 
йилларда ривожлантиришнинг Ҳаракатлар стратегияси” 
аҳолини озиқ-овқат хавфсизлигини ва тўғри овқатланиш 
маданиятини таъминлаш асосий вазифалардан бири 
қилиб белгиланган. 

Сабзавотлар ичида бодринг асосий экинлардан 
бири бўлиб, уни ишлаб чиқариш ҳажмини ошириш ва 
маҳсулот сифатини яхшилаш муҳим аҳамиятга эга. Дунё 
бўйича бодринг экилган умумий майдонлар 2 млн 496 
минг гектарни, ялпи маҳсулот ҳажми эса 83,8 млн тоннани 
ташкил этмоқда. Ялпи маҳсулот ҳажми бўйича сўнгги 
йилларда Хитой (65 млн тонна), Эрон (1981 минг тонна), 
Россия (1940 минг тонна), Туркия (1827 минг тонна) ва АҚШ 
(956 минг тонна) етакчилик қилмоқда.

Хозирги кунда асосий устувор йўналишларидан бири 
табиий ресурслардан самарали фойдаланиш, сабзавот 
экинларини етиштиришда инновацион технологияларни 
қўллаш ҳамда маҳсулотлар ассортименти ҳамда ҳажмини 
оширишга қаратилган. 

	 БОДРИНГНИНГ МОРФО-БИОЛОГИК 
           ХУСУСИЯТЛАРИ

Бодринг (Cucumis sativus L.) – қовоқдошлар (Cucurbitace-
ae) оиласига мансуб бир йиллик ўтсимон ўсимлик. Таркибий 
жиҳатдан қаралганда 100 г бодринг мевасида 96 г сув, 0,6 г 
 протеин, 0,1 г ёғ, 2,2 г карбонат гидрат, 0,03 мг витамин В1, 0,02 мг 
витамин В2, 0,3 мг ниацин, 12 мг витамин C, 12 мг калций, 0,3 мг 
темир, 15 мг марганец ва 24 мг фосфорни ўз ичига олади. 
Бундан ташқари 100 г маҳсулот 12 килокалорияга эгадир. 
Бодрингдаги ўзига хос ҳид ундаги эфир мойлари (1 кг мевада 
10 мг), ёқимли тетиклаштирувчи таъм эса органик кислоталар 
(16-68 мг% қуруқ моддалар) мавжудлигидан. 

Бодринг пишмаган барра мевалари янгилигича, 
тузланган, консерваланган ҳолда истеъмол қилинади. Бодринг 
иштаҳани очади ҳамда бошқа овқатларни ҳазм қилишга 
ёрдам беради. У буйракдаги тошларни, сийдик кислотаси 
кристалларини эритади, турли хилдаги яра-чақаларни йўқ 
қилади, атеросклероз ҳамда семиртиришни олдини олишга 
кўмаклашади. Бундан ташқари ундан косметикада ҳам кенг 
фойдаланилади. 

Илдизи. Бодрингнинг асосий илдизи ўқ илдиз бўлиб, 
тупроқнинг 20-25 см ли ҳайдалма қатламига таралиб ўсади. 
Ўқ илдиз ва айрим попук илдизлари ҳатто 1 метрга қадар 
ўсиши мумкин. Бодринг ўсимлиги тупроқ намлигига талабчан 
бўлганлиги сабабли унинг илдизлари ернинг юзароқ 
қисмида ўсади. Илдизларни 60-70 фоизи тупроқнинг 10-20 см 
чуқурлигида жойлашади. Илдизларнинг ён томонга тарқалиш 
радиуси 1,5 метрга яқин. Ўсимликнинг асосий ва ён поялари 

нам тупроққа тегса, бўғимларидан қўшимча илдизлар чиқариш 
хусусиятига эга. 

Пояси. Бодринг пояси яшил рангли, шохланувчан, қиррали, 
тукланган, 4-5 та барг пайдо қилгач, ерга ётиб, ёйилиб палак 
отадиган ёки атрофдаги нарсаларга (жингалаклари билан) 
чирмашиб юқорига ўсадиган лианадир. Асосий пояси узунлиги 
навига ва ўсаётган шароитига қараб 50-100 см дан 2 м гача 
етади, баъзан бундан ҳам ошиб кетади. Поясида қаттиқ туклар 
ва тиканлар мавжуд. Асосий поядаги барг қўлтиқларидан 
чиқадиган ён шохдан иккинчи тартиб поялар ўсиб чиқади. 
Бир неча (7-10 та) барг чиқаргандан кейин пояда жингалаклар 
ҳосил бўлади. 

Бодринг ўсимлиги палаги

Барги. Бодринг барглари навига қараб юраксимон, 
учли юраксимон ва юраксимон-панжасимон бўлади. Барги 
бандли, яхлит, барг пластинкасининг шакли, катта кичиклиги 

ва қирқилганлиги навига қараб ва битта ўсимликнинг ўзида 
ҳар хил бўлади. Дастлабки барглари кичикроқ ва нисбатан 
думалоқ шаклда бўлиши билан ажралиб туради. Баргнинг 
устки юзаси текис ва очиқ рангли, ости эса тўлқинли, хира ва 
туклидир. Барглар ўта нозик ва осон синувчан мўрт бўлади. 
Бодринг поясидаги жингалаклар ҳам ботаник жиҳатдан 
сувсизликка учраган барглардир. Бу жингалаклар ўсимликнинг 
ўзини тутиши ва поядан узилиб кетмаслиги учун муҳим тиргак 
ҳисобланади. Учинчи-тўртинчи ва кейинги барг қўлтиқларида 
урғочи гуллар ҳосил бўлади. 

Бодринг барглари

Гули. Бодринг гуллари айри жинсли, эркак ва урғочи 
гуллардан иборат бўлади. Гулларни ранги сариқ, 5 та 
тожбаргдан иборат.  Эркак гуллар барг қўлтиқларида 



12

100 китоб тўплами

жойлашган бўлиб, қалқонсимон тўпгул ҳосил қилади, урғочи 
гуллар барг қўлтиғида, кўпроқ ён пояларда биттадан, камдан-
кам икки-учтадан жойлашади. Урғочи гулларининг тугунчаси 
пастда бўлиб, усти қалин тук билан қопланган. Эркак гулда 
эса тугунча ўрнида гулбандн бўлади. Аввал асосий пояда 
жойлашган эркак гуллар очилади. Урғочи гуллар эса кечроқ, 
орадан 3-4 кун ўтгач пайдо бўлади. 

Бодринг гули ва меваси

Меваси. Бодринг меваси тўқ яшил, яшил, оч яшил 
ва оқишроқ рангли ҳамда усти силлиқ ёки чўтир бўлади. 
Мевасининг шакли цилиндрсимон, урчуқсимон, тухумсимон 
бўлади. Уни 7-10 кунлик янги узилган ҳолида истеъмол қилинади. 
5 см гача бўлган 2-3 кунлик корнишон, 5-9 см узунликдаги 4-5 
кунлик барра бодринг мевалари маринадлаб ва консервалаб 
ишлатилади. 

Бодринг мевалари

Уруғи. Уруғлари чўзиқ-эллипссимон, ранги оқ ёки оч 
сариқ, 1000 дона уруғининг вазни 16-40 г. Бир граммда 30-60 
дона бодринг уруғи бўлади. Уруғлар 5-6 йилгача унувчанлик 
хусусиятини сақлайди. Бодринг ўсимлигининг уруғлик меваси 
ўсимлик кўкариб чиққач, 90-120 кунда етилади.

Турли хил бодринг навларининг уруғлари

Ҳарорат. Бодринг иссиқсевар ўсимликдир. Унинг ўсиб 
ривожланиши учун мақбул ҳарорат 25-27 0С бўлиши керак. 
Юқори, яъни 30 0С ва ундан ортиқ бўлса, ўсимликка салбий 
таъсир этади. Аммо 6-8 0С даражада ҳам ўсимлик ўсишдан 
тўхтайди, барглари сарғаяди ва найчалари тўкила бошлайди. 
Ҳарорат 0 0С га тушиб қолганда ўсимлик нобуд бўлади. 

Ёруғлик. Бодринг ёруғсевар қисқа кун ўсимлиги. Салқин 
даврда 15-20 кун давомида кун узунлигининг 10-12 соатгача 
қисқариши урғочи гулларнинг очилишини тезлаштиради, 
эртаги ҳамда умумий ҳосилни оширади. 

Намлик. Бодринг тупроқ ҳамда ҳаво намлигига жуда 
талабчан. Чунки унинг ер устки қисми кучли ривожланган 
бўлиб, илдиз тизими кучсиз ўсади, шу сабаб ўсимликни ўсиш 

даврида сув билан яхши таъминлай олмайди. Тупроқнинг энг 
қулай намлиги ўсимликнинг ривожланишига қараб 70-80%, 
ҳавонинг нисбий намлиги эса 70-85% бўлиши мақсадга мувофиқ.

Тупроқ мақбул намлигининг ўсимлик ривожланишига таъсири

	 ЕР ТАНЛАШ ВА АЛМАШЛАБ ЭКИШ

Бодринг экиш учун унумдор, органик моддаларга бой, нам 
сиғими юқори, сизот сувлари юза жойлашган ва шўрланмаган 
ерлар танланади. Тупроқ нордонлиги (рН) 5,5-5,8 бўлган жойлар 
ўсимлик ривожланиши учун қулай ҳисобланади. Шўрланган 
ерларда бодринг яхши ўсмайди. 

Алмашлаб экишда бодринг учун картошка, карам, сабзи, 
лавлаги энг яхши ўтмишдош экин ҳисобланади. У қўриқ ва кўп 
йиллардан бери экин экилмаган ерларда ҳамда кўп йиллик ўтдан 
бўшаган майдонларда яхши ўсади ва ривожланади. Бодрингни 
қовоқдош ва томатдош экинлардан кейин экиш тавсия этилмайди, 
чунки касаллик ва зараркунандалар кўпайишига сабаб бўлади. 
Бодрингни бир ерга икки йилдан ортиқ экмаслик ва шу ерга уч 
йилдан кейин қайта экиш мумкинлиги таъкидланган. 

Бодринг экиш учун ер тайёрлашда техника ва мотоблоклардан 
фойдаланиш.

	 НАВ НАМУНАЛАРИ
Бодрингни очиқ майдонларда етиштириш учун унинг 

маҳаллий Ранный 645, Узбекский 740, Наврўз, Омад, Талаба, 
Нафис, Ғолиб, Севинч навлари ва чет мамлакатларнинг 
Аякс, Суперина, Амур, Фонтина, Аванте, СХҚ 3335 классик F1 
дурагайларидан экиш тавсия этилади. 

Ўзбекистон Республикаси ҳудудида экиш учун тавсия 
этилган қишлоқ хўжалик экинлари Давлат реестрига очиқ 
майдонларда экиш учун киритилган бодринг навларининг 
тавсифи қуйидаги 1-жадвалда келтирилган.

1-жадвал

Навнинг 
номи

Пишиб 
етилиши

Ҳосилни 
биринчи 
терими, 

кун

Меваси-
нинг 

ўртача 
вазни, г.

Меваси-
нинг 
сирти

Ҳосилдор-
лиги,  т/га

Касалла-
ниши

Ранный 
645 эртапишар 40 112 силлиқ 24-28 чидамли

Нафис ўртапишар 50 100 силлиқ 30-32 чидамли

Наврўз кечпишар 60 110 силлиқ 28-32 чидамли

Омад ўртапишар 52 105 силлиқ 28-30 чидамли

Мафтун эртапишар 38 47 силлиқ 49 чидамли

Ғолиб ўртапишар 51 55 силлиқ 32 чидамли

Севинч эртапишар 40 52 силлиқ 44 чидамли

Аякс F1 эртапишар 41 44 чўтир 35 чидамли

СХҚ 3335 
классик 

F1

кечпишар 60 170 чўтир 47-48 чидамли

Фонтина 
F1

эртапишар 40 70 силлиқ 32-33 чидамли

Аванте 
F1

эртапишар 42 94 силлиқ 46-47 чидамли

Ғолиб навининг меваси, барги, эркак ва урғочи гуллари 
ҳамда умумий кўриниши

Мафтун навининг меваси, барги, эркак ва урғочи гуллари 
ҳамда умумий кўриниши

Аякс F1 дурагайи. СХҚ 3335 классик F1 дурагайи   

  	УРУҒНИ ЭКИШГА ТАЙЁРЛАШ 
Бодринг уруғини экишдан аввал ўсишни бошқарувчи 

моддалардан Гумат натрий (50 мг/л), Нитролин (50 мг/л), 
Рослин (50 мг/л) ва Оксигумат (80 мг/л) каби моддалар 
эритмаларига 12-18 соат давомида ивитилиб экилса, яхши 
натижа беради. Ушбу моддалар уруғларнинг тез униб чиқиши 
ва ниҳолларнинг ўсиб ривожланишига ижобий таъсир этади. 
Бундан ташқари, айрим касалликларга чидамлилигини 
оширишда 1 кг уруқга 4-6 г ТМТД препаратини пуркаш тавсия 
этилади. Уларни экишдан олдин сочилувчанлиги яхшиланиши 
учун бир оз қуритиб олинади. 

Бодринг уруғларини турли хилдаги ўстирувчи моддаларга ивитиб 
экишнинг самарадорлиги.

   БОДРИНГ КЎЧАТИНИ ЕТИШТИРИШ 
Бодрингни эрта баҳорда вақтинчалик плёнка остида 

ўстиришда кўчатидан экиб етиштириш мумкин. Бунда бодринг 
кўчатлари иссиқхоналарда ўстирилади. Уруғлар бевосита 
8х8 ва 10х10 см хажмли тувакларга ёки полиэтилен плёнкали 
пакетчаларга экиб кўчат тайёрланади. Бодринг кўчатларини 
тайёрлаш учун тупроқ аралашмасининг таркиби 40% дала 

тупроғи, 40% чиринди ва 20% юмшатувчи аралашмалар яъни 
шоли қипиғи, ёғоч қириндиси, торф ёки қумдан иборат бўлади. 
Тупроқ аралашмасини касаллик ва зараркунандалардан 
холи бўлиши учун Децис, БИ-58 ёки Талстар препаратлари 
билан зарарсизлантирилади. Уруғлар дорили сувларда 
ивитилиб экилади. Бодринг уруғлари 4-5 кунда униб чиқади, 
сўнг ҳафтада 2-3 марта суғорилади ва 2 марта минерал 
ўғитлар билан озиқлантирилади. Бегона ўтлардан тозалаш ва 
зараркунандаларга қарши курашиш тадбирлари ўтказилади. 
Бодринг кўчати 20-25 кунда тайёр бўлади.  

Бодринг кўчатларини торф, полиэтилен кассета ва плёнкали 
пакетчаларда ўстириш

Бодринг кўчатларини озуқавий кубик ва тувакчаларда ўстириш

Бодринг кўчатларини пайвандлаш
Ҳозирги кунда бодринг кўчатларини тайёрлашда уни 

қовоқ, паттисон ва лагинария каби қовоқдош экинларга ёки 
бодрингнинг ёввойи шаклларига пайвандлаб етиштириш 
ривожланмоқда. Чунки тупроқда касалликларнинг кўпайиши 
бодринг ҳосилдорлигининг пасайишига олиб келмоқда. 
Пайвандланган бодринг ўсимлигининг пайвандланмаган 
ўсимликларга нисбатан ҳосилдорлиги юқори бўлиши, шу 
билан бирга тупроқ патогенлари, шўрланишга совуққа, 
касалликларига чидамлилиги кузатилган. 

Пайвандлашнинг қандай афзалликлари бор?
-	 Пайвандтаг илдизи нисбатан бақувват бўлади ва озиқ 

моддаларни тупроқдан кўп сўриб олади.
-	 Ўсимликнинг касалликларга чидамлилиги ортади.
-	 Пайвандланган ўсимликнинг ўсиш даври узоқ бўлади.
-	 Пайвандланган ўсимлик ҳосилдорлиги ортади ва мева 

сифати яхшиланади.
Пайвандланган кўчатлар очиқ далаларга одатдаги экиш 

муддати ва схемаси асосида экилади. 

Пайвандланган бодринг кўчатлари

Қовоққа пайвандланган бодринг ўсимлигининг 
умумий кўриниши

Кўчатларни далага экиш ва суғориш
	 ЭКИШ МУДДАТЛАРИ ВА ЭКИШ СХЕМАСИ.

Қулай экиш муддатини тўғри танлаш тупроқ ҳарорати 
ва ҳаво ҳароратига боғлиқ. Уруғни тупроқ ҳарорати 10-12 
0С, ҳаво ҳарорати эса 15 0С юқори бўлгандан сўнгра экиш 
лозим, аксинча уруғлар кўкариб чиқмайди ва чириб кетади. 
Республикамизда совуқсиз кунларнинг кўп бўлиши (220-
280 кун) бутун ўсиш даврида экиш имкониятини беради. 
Аҳолини тўхтовсиз барра бодринг билан таъминлаш 
мақсадида 15 апрелдан 15 июлгача гектарига 4-6 кг  

сара уруғлар, қўшқатор лентасимон усулда, яъни пушталар 
ораси 140 см, қаторлар ораси 70 ва кўчатлар ораси 40 см 
схемада 3-4 см чуқурликка экилади.

Эртаги бодрингдан энг эрта ҳосил олиш учун у плёнка 
билан вақтинча ҳимояланган ерларга март ойининг учинчи 
ўн кунлигида экилади. Консерва саноатида ва қайта ишлашга 
яроқли бодринг навларини республикамизнинг марказий 
минтақаларида 15 июндан 10 июлгача, жанубда эса 25 июндан 
25 июлгача экилади. Бодринг уруғларини очиқ майдонда  
СБУ-2,4А маркали сабзавот сеялкасида ҳам экиш мумкин. 

Бодринг меваси янгилигича истеъмол қилинадиган 
навларини эртачи муддатда республикамизнинг жанубий 
ҳудудларида 1-15; марказий ҳудудларида 10-20 ва шимолий 
ҳудудларида эса 20-30 апрелда; ўртаги бодринг жанубий 
ҳудудларида 20 апрелдан 5 майгача; марказда 1-10; шимолда 
1-15 майда; кечкилари жанубда 10-20 июлда, марказий ҳудудда 
15-30 июнда, шимолий ҳудудларда 15-25 майда экилади 

(2-жадвал)
Бодринг уруғларини экиш муддатлари ва схемалари

Ҳудудлар
Экиш муддатлари Экиш схемаси; 

смэртапишар ўртапишар кечпишар

Жанубий
Марказий
Шимолий

1-15 IV
10-20 IV
20-30 IV

20 IV-5V
1-10 V
1-15 V

10-20 VII
15-30 VI
15-25 V

қўшқатор 
лентасимон 

экиш усулида 

 х 40 см, 

 х 30 см

Бодрингни очиқ майдонларда қатор ораси 70 см, пушталар ораси 
140 см ва кўчатлар ораси 40 см қилиб экиш

Бодрингни очиқ майдонларда тик сим бағазда ўстириш
Фермер ва аҳоли томорқа хўжаликларида кичик 

майдонлардан самарали фойдаланишда, бодрингдан юқори 
ва сифатли ҳосил олишда уни очиқ майдонларда тик сим бағаз 
усулда етиштириш инновацион технология ҳисобланади. Сим 
бағазда етиштиришда одатдаги етиштириш усулига қараганда 
гектардаги кўчатлар сони ортади, ўсимликлар орасидаги ҳаво 
алмашиниш жараёни яхшиланади, юқори намгарчиликнинг 
олди олинади, мева сифати яхшиланади ва тупроқда касаллик 
қўзғатувчилар ҳамда, касалликлар камаяди. Ўсимлик ёруғлик 
ва қуёш энергиясидан тўлиқ фойдаланади. Бундан ташқари 
ўсимликка шакл бериш, майдондан тўлиқ фойдаланиш ва 
ҳосилни териб олиш қулайликлари ортади ва бу ўз навбатида 
ҳосилдорлик ортишига замин тайёрлайди. 

Бодрингни очиқ майдонда одатдаги усулда ўстириш

Бодрингни тик сим бағазда етиштириш учун уруғ ёки 
кўчатларини экиш муддати одатдаги усул муддати билан бир 
хил даврда экилади. Аммо экиш схемаси одатдаги усулдан 
фарқлироқ бўлади. Сим бағаз усулда қатор оралари 50 см, 
пушталар ораси 90 см ва кўчатлар ораси 20-30 см ни ташкил 
этади. Бодринг одатдаги усулда ерга ётиб ўсганда бир гектар 
майдонга 23-24 минг кўчат жойлашади. Сим бағаз усулда эса  
1 га майдонга 47-52 минг туп ўсимлик жойлашади. 

Тик сим бағазда ўстириш схемаси
    

Бодрингни очиқ майдонларда тик сим бағазда ўстириш усули

Тик сим бағазни ўрнатишдан аввалги ва кейинги ҳолати

Ўсимликлар оталик гуллари гуллашдан аввал очиқ далага 
симбағаз ўрнатилди. Бунда уруғлар экиладиган қаторлар 
ўртасига тол ва теракдан таёрланган ёғоч устунлар, оралиғи 
5 м қилиб ўрнатилди. Устунларнинг диаметри 6-7 см ва 
узунлиги 190 см. Устунлар тупроққа 40 см чуқурликда кўмилди. 
Баландлиги 150 см ли устуннинг тепа қисмига 2,0 мм ли сим 
тортилиб қозиқчаларга боғланди. Симга икки томонидан ҳар 
бир ўсимликка мослаб 180 см ли иплар боғланди. Ипнинг 
пастки учи ўсимликка боғланди. Шунда бир гектар майдонга 
1450-1500 дона ёғоч устун, 20 кг ип ва 310-322 кг 2,0 мм ли сим 
сарфланди. Ёғоч ва симлардан кейинги йилда ҳам фойдаланса 
бўлади.

Бодрингни сим бағазда етиштиришда асосий тадбирлардан 
бири ўсимликларни ҳар ҳафтада бир ипга бойлаб туриш 
ва палакларни тепага йўналтириб туриш керак. Агар ипга 
бойланмаса эгат ичига тушиб палаклар зичлашиб кетади ва 
ўсимликларнинг гуллаши сусаяди.

   

Бодрингни тик сим бағазда экиш схемаси ва ипларга бойлаш

Ўсимликни суғориш ва қатор орасига ишлов бериш

Сим бағаз усулда ўсимликни парваришлаш, озиқлантириш 
ва ҳосилни йиғиб олишда жуда кўп қулайликлар мавжуд.

	 ПАРВАРИШЛАШ 

Баҳорда барвақтроқ экилган уруғлар ернинг табиий 
намлиги ҳисобига униб чиқиб, ниҳоллар ҳосил қилади. Баҳорда 
экилган бодрингни парваришлаш шу даврда ҳосил бўлган 
қатқалоққа қарши курашишдан бошланиб, у ротацион мотига 
ёрдамида бажарилади. 

Ниҳоллар униб чиққанидан кейин ўша заҳоти ҳар бир 
уяда 2-3 та ўсимлик қолдирилиб, яганалаш ўтказилади. 
Униб чиқмаган уяларга эса ниҳоллар кўчат қилиб экилади. 
Ўсимликларда 2-3 дона чинбарг ҳосил бўлганда ниҳоллардан 
12-15 см кенгликда ҳимоя майдони қолдирилиб, КРН-4,2,  
КХУ-4А-05 культиватор ёрдамида қатор оралари 6-8 см 
чуқурликда биринчи марта культивация қилинади. Сўнгра 
иккинчи марта уяда 1-2 ўсимлик қолдирилиб яганалаш 
ўтказилади, бунда ўсимлик юлиб олинмасдан чимдилаб ёки 
қайчи билан олинади. Иккинчи культивация ўтказилишидан 
олдин биринчи ўсиш даври суви берилади.

Кейинги парвариш суғориш ўтказилишига қараб 
культивация қилиш ва суғориш жўягини олишдан иборат. 
Ҳар галги суғоришдан кейин қатор ораларини культиваторда 
юмшатиш ва 2-3 марта сув берилганидан сўнг 16-18 см 
чуқурликда эгатларни қайта очиш ишлари олиб борилади. 
Навбатдаги культивация даврида ўсимликларнинг ҳимоя 
майдони 20-25 см га етказилиб, қатор ораси 15-16 см чуқурликда 
юмшатилади.

Экин майдонларини культивация қилиш

  	  СУҒОРИШ 
Бодринг сувга талабчанлиги сабабли уни тез-тез суғориб 

туриш зарур. Баҳорда экилган бодрингнинг ҳосил тўплаш ва 
ўсув даври одатда кечкисига қараганда узоқроқ давом этади. 
Экиннинг найчалаш – ҳосил тўплаш даври ёзнинг иссиқ 
пайтига тўғри келади. Ҳар қайси фазада ҳар хил миқдорда 
сув талаб қилиши, ҳарорат шароитини эътиборга олиб, сизот 
суви чуқур жойлашган ерларда баҳорда экилган бодринг ҳар 
7-8 кунда суғориб турилади. Ҳосил тўплаш даври бошланиши 
биланоқ экин тез-тез, ёппасига ҳосилга кирганда эса ҳар қайси 
теримдан кейин, яъни камида 2-3 кун оралатиб суғорилади. 
Ана шундай қилинганда сизот суви чуқур майдонларда эртаги 
бодрингга ўсув даврида 16-18, юза ерларда эса камроқ, 9-11 
марта сув берилади.

Июннинг охири – июлнинг бошларида экилган кечки 
бодрингнинг ўсиш даври нисбатан қисқа бўлади. Ўсиш 
даврининг бошланиши ёзнинг иссиқ пайтига, ҳосил тўплаш 
даври эса кузги салқин тушган вақтга тўғри келади. Шунинг 
учун кечки бодринг ўсиш даврида бир меъёрда, яъни ҳар 6-7 
кунда суғориб турилади. Бодринг уруғи ерга экилиши билан 

кетма-кет суғорилади, бунга қўшимча қилиб яна уруғ суви ҳам 
берилади. Шунда майсалар барвақт ва қийғос кўкаради. Кечки 
бодринг ўсиш даврида сизот суви чуқур ерларда 10-11, юза 
жойларда эса 8-9 марта суғорилади. 

Суғориш меъёри мева туккунча гектарига 500-600 м³, 
ҳосилни йиғиштириб олиш пайтида эса 400-500 м³ ни ташкил 
этади.

	 ЎҒИТЛАШ ВА ҚЎШИМЧА ОЗИҚЛАНТИРИШ

Бодринг етиштиришда бўз тупроқларда гектарига 20 тонна 
гўнг билан азотли ўғитлардан соф ҳолда 150 кг, фосфорли 100 кг  
ва калийли ўғитдан 75 кг бериш тавсия этилади.

Азотли ўғитлар сульфат аммоний ёки карбамид 
кўринишида берилади. Фосфорли ўғитлар аммофос, калий 
ўғити калий хлор кўринишида берилади. Гектарига N150 P100 
K75 берилганда соф ҳолда қуйидагича: сульфат аммоний – 571 кг  
ёки карбамид – 330 кг, аммофос – 217 кг, калий хлор – 150 кг 
бўлади.

Ерга асосий ишлов берилаётганда органик ўғитнинг ҳамма 
миқдори, фосфор ва калийнинг 75% и берилади. 

Биринчи озиқлантириш ўсимликнинг 2-3 чинбарг чиқарган 
даврида берилади. Бу озиқлантиришда азотнинг 10%, фосфор 
ва калийнинг қолган 25% берилади. Иккинчи озиқлантириш 
оналик гулларининг ялпи гуллаган даврида азотнинг 45% 
берилади. Учинчи озиқлантириш иккинчи ёки учинчи теримдан 
кейин берилади. Бу озиқлантиришда азотли ўғитнинг қолган 
45% берилади. 

Ўтлоқи ёки ўтлоқи ботқоқ тупроқларда бодринг етиштириш 
учун гектарига N120 P80 K60 кг бериш тавсия этилади. 

Бодринг ўсимлигини 2-3 чинбарг чиқарган даврида ва 
такроран яна бир ҳафта ўтказиб этрел моддасини 400 мг/л 
концентрацияли эритмаси ўсимлик баргига сепилса, оналик 
гуллари очилишини тезлатиб, мевалари бир вақтда пишиши ва 
ҳосил ортишига сабаб бўлади. 

Булардан ташқари оксигумат, гумат принт, рослин, нитролин 
каби ўстирувчи моддалар бодрингнинг ўсиши, ривожланишини 
таъминлайди ва эрта юқори ҳосил олишда учун тавсия этилади.

Қўшимча озиқлантиришда бодринг ҳосили ва ҳосил сифати

	 КАСАЛЛИК ВА ЗАРАРКУНАНДАЛАР ҲАМДА
	 УЛАРГА ҚАРШИ КУРАШ

Ҳозирги кунда бодрингдан юқори ҳосил олишда 
касалликларининг олдини олиш ва соғлом ўсимлик ўстириш 
ҳамда экологик тоза маҳсулот етиштириш асосий омиллардан 
биридир. Бодринг маҳсулоти янгилигича барра меваси 
истеъмол қилинишини эътиборга олган ҳолда, иложи борича 
биологик ёки физик кураш чораларини қўллаш бугунги кун 
талабидир. 

Бодрингнинг – антракноз, пероноспороз, аскохитоз, 
доғланишлар, бактериоз ва ун шудринг каби касалликлари 
бўлиб, уларнинг хусусиятлари ва зарарлари қуйида 
келтирилган:

Антракнозни Colle-
totrichum orbiculare замбуруғи 
қўзғатади. Касаллик кўпинча 
очиқ ва ҳимояланган жойларда 
бодринг ниҳоллари ва 
ўсимликларини зарарлайди. 
Зарарланган баргларда 
2-3 см ли учбурчак-юмалоқ 
сарғиш-жигарранг доғлар 
пайдо бўлади (а). Тўқиманинг 
зарарланган жойи секин-
аста тўкилиб тушади. Меваси, 
пояси ва бандини тўқ-
жигарранг доғ ўраб олади (в). 

 Деформацияланган мевалар 
қийшаяди ва аччиқ бўлиб 

қолади. Поянинг пастки қисмидан зарарланса, ўсимлик 
бутунлай ўлади. 

Ҳавонинг намлиги юқори бўлган пайтларида тўқималарни 
пушти ранг (д), яъни устида патогенлари жойлашганини 
кўриш мумкин (с,е). Улар узун-тухумсимон 13-15х4-5 мкм 
ўлчамда бўлади. Унга қарши алмашлаб экишни йўлга қўйиш, 
соғлом ўсимликдан уруғлик олиш ва 1 кг уруққа 34 % витавакс 
препарати билан ишлов бериб, уруғни зарарсизлантириш 
тавсия этилади. Биринчи бўлиб касалланган ўсимликни 
йўқотиш зарур. Касалланган қисмларни фунгицидлар (Квадрис 
25 % 0,4-0,6 л/га) билан ишлов бериш ва ўсимлик қолдиқларини 
йўқ қилиш талаб қилинади. 

Пероноспорозни Peronoplasmopara cubensis замбуруғи 
қўзғатади. Касалликдан кўпинча бодринг катта зарар кўради. 
Зарарланган баргларда майда томирчалар ораларида 
жойлашган, серқирра, оқиш доғлар пайдо бўлади, кейинроқ 
улар сарғаяди ёки қўнғир тус олади, барг олачипор бўлиб 

қолади. Доғлар сўнгра бир-бирига қўшилиб кетади ва 
қўнғир тус олади. Баргнинг остки томонидаги доғлар устида 
майин оқиш ёки оч-кулранг моғор қатлами ривожланади, 
юқори намлик шароитида бу қатлам кулранг, тўқ-қизғиш ёки 
бинафша тус олади. Зарарланган барглар қотиб, қуриб қолади. 
Унга қарши уруғликни экишдан 2-3 ой олдин 40 оС ҳароратда 
8 соат давомида қиздириш ва фунгицид билан дорилаш; ўсиш 
даврида махсус фунгицидлардан (1 % ли Бордо суюқлиги; 0,4% 
ли мис хлороксид; Ридомил МЦ, 68 % 2,5 кг/га) бирини қўллаш 
зарур.

Бактериозни Pseudomonas 
lachrymans замбуруғи қўз
ғатади. Касаллик кўпинча очиқ 
ва ҳимояланган жойларда 
бодринг уруғбарги, барги 
ва мевасини зарарлайди. 
Уруғбаргларда майда доғлар 
пайдо бўлиб, сарғайтиради ва 
қуритади (а). Айрим ҳолларда 
ёш нихоллар нобуд бўлади. 
Катта баргларда учбурчаксимон 
тўқ-яшил доғ пайдо бўлиб, 
кейинроқ кулранг-жигаррангга 
айланади. Тўқиманинг ушбу 

жойи тўкилиб, баргда тешиклар ҳосил бўлиб қолади (в). Меваси, 
пояси ва бандида юмалоқ яра ҳосил бўлади (с). Ушбу касаллик 
ҳавонинг нисбий намлиги ва ҳарорат юқори бўлганда ва 
баргларга томчи сувнинг тушиши билан пайдо бўлади. Унга 
қарши курашишда касалланган ўсимликларни даладан олиб 
чиқиш керак. Алмашлаб экишни йўлга қўйиш зарур. Соғлом 

ўсимлик ва мевадан уруғлик олиш керак. Уруғларни экишдан 
аввал 60,7% превикур препаратини пуркаш орқали уруғни 
зарарсизлантириш тавсия этилади. Касалланган меваларни 
тез-тез йўқотиш зарур. Касалланган қисмларга фунгицидлар 
билан ишлов бериш ва касаллик ташувчи ҳашоратларни 
камайтириш зарур. 

Альтернариозни Alter-
naria cucurbitae замбуруғи 
қўзғатади. Касаллик кўпинча 
бодринг ва қовунда учрайди. 
Касаллик баргларда аввал 
майда бурчаксимон қуруқ 
оч-жигарранг доғлар пайдо 
бўлишдан бошланади (а). 
Уларнинг ўлчами тезлик 
билан катталашиб, барг 
сарғаяди ва ўша жойи 
қурий бошлайди. Доғлар 
тўқ-жигарранг бўлиб, яққол 
куриниб қолади. Замбуруғ тўқ-
жигарранг учдан саккизта- 
гача кўндаланг бўғимли, 

ўлчами 60-75х8-12 мкм бўлади (в). У 25-28 °С ҳарорат ва 85 % 
ли нисбий намликда тез ривожланади. Бодринг ҳосилдорлиги 
кескин тушиб кетади. 

Патоген тупроқда, ўсимлик қолдиғида ва уруғда сақланиб 
қолади. Унга қарши курашишда иссиқхонани ёки майдонни 
зарарсизлантириш керак. Касалланган ўсимлик ва меваларни 
йўқотиш керак. Уруғларни экишдан аввал зарарсизлантириш 

керак. Касалланган ўсимликларга фунгицидлар билан ишлов 
бериш зарур. 

Ун-шудрингни Erysip-
he cichoracearum замбуруғи 
қўзғатади. Қовоқдошлар 
оиласидан ушбу касалликка 
энг кўп чалинадиган ўсимлик 
бу бодринг ҳисобланади. 
Очиқ дала ва иссиқхоналарда 
патоген шамол билан 
тарқалади. Улар ўсиши учун 
мўътадил ҳарорат 25-27 °С 
ни, намлик 50-90% ни ташкил 
этади, аммо замбуруғ ҳарорат 
15-25 °С ва намлик 20% 
бўлганида ҳам нам бўлмаган, 
қуруқ баргларни зарарлай 
олади. Кам суғорилган 

экинларда касаллик кучаяди. Касалликнинг яширин даври 
иссиқхоналарда 3-4 кунни ташкил қилади ва замбуруғ ҳар 
 6 кунда бир авлод бериб кўпаяди. Қарши курашишда касаллик 
бошланиши билан экинга фунгицид, жумладан Байлетон  
25% (0,2-0,6 кг/га), Каратан ЛЦ 50% (0,5-1,0 л/га), Топсин-М 70%  
(0,8-1,0 кг/га), коллоид ёки кукун шаклидаги олтингугурт 
пуркаш зарур.

Фузариоз сўлиш. Касалликни Fusarium oxysporum f.sp. 
cucumerinum замбуруғи қўзғатади. Патоген тупроқда экилган 
бодринг уруғини ва униб чиқаётган майсаларини ҳамда 
тупроқ юзасига чиққан ёш ўсимликларни чиритади, у айниқса, 
кўчат экилган кундан бошлаб 3-4 ҳафта орасида катта хавф 

туғдиради. Фузариоз сўлиш касаллигига қарши агротехник 
тадбирларни тўғри йўлга қўйиш, алмашлаб экишга эътибор 
бериш ва уруғларни экишдан олдин 50-60 °С қиздириш каби 
тадбирлар олиб бориш зарур. 

Бугунги кунда бодрингнинг ўсиб ривожланишига кўплаб 
ҳашоратлар зарар келтирмоқда. Ўсимликнинг ўсиш даврида 
ҳашоратларга қарши биологик ва қимёвий усулларда 
қарши кураш олиб борилади. Бодрингни кўпинча – каналар, 
ғовакловчи пашшалар, ширалар, трипслар, оққанотлар 
зарарлайди.

Ўргимчаккана ва унинг зарари

Шира ва унинг зарари  

Оққанот ва унинг зарари

Ғовакловчи пашша ва унинг зарари

Кўсакқурти ва унинг зарари

Бодринг зараркунандаларига қарши курашишда 
шира, кўсакқурти ва оққанотга қарши биологик усулда 
энтомофаглардан – трихопорус (5 та тухумдан чиққан қуртига 
битта авлод), олтинкўз ва габробраконни қўллаш тавсия 
этилади. Бундан ташқари ферамон тутқичлар, гел ва клейлар 
ҳамда нур тарқатувчи тутқичлардан фойдаланиш мумкин. Агар 
кўпайиб кетадиган бўлса, ҳосилни йиғишдан 20 кун олдин 
кимёвий усулда, адмирал (0,5 л/га), карбофос (1,5-2,0 л/га),  
талстар (0,8 кг/га), 25% ли аппловуд (0,5 кг/га) каби 
препаратлардан бири сепилади. 

Ўргимчакканага қарши биологик усулда олтингугурт кукуни 
10-12 кг/га меъёрда қуёш тушиб турувчи пайкал пушталарига 
ҳар 4-5 м га 10-15 г дан уюм қилиб қўйиш мақсадга мувофиқ. 
Агар кўпайиб кетса 0,15-0,20% кельтан, 0,3% хлорофос, 0,15% 
акрекс, 0,15% БИ-58 каби препаратлардан бирини қўллаш 
зарур. 

Ғовакловчи пашшага қарши БИ-58 ёки антионинг  
0,15-0,20%ли эритмаси, конфидор 0,15-0,20%, вертимекс  

(0,5 л/га), моспилан (0,25-0,3 кг/га) каби препаратларнинг 
бирини қўллаш самаралидир. 

Касаллик ва зараркунандаларга қарши ишчи эритмани  
тайёрлаш 

   ҲОСИЛНИ ЙИҒИБ ОЛИШ
Бодринг ҳосилини қўлда териш кўп қўл меҳнатини талаб 

этади. Бу жараёнга кетадиган харажат уларнинг етиштиришга 
сарфланадиган барча харажатларнинг 60-70% ни ташкил 
қилади. Етилган барра меваларни, яъни 5 см дан катта 
бўлгандан бошлаб йиғиб олинади, теришда уларни палаги 
билан қўшиб узмасдан, бош бармоқ билан бандига салгина 
босиб, узиб олинади. Ҳосилни териш билан бирга, касалланган 
ва пишиб сарғайиб кетган мевалар ҳам йиғиб олинади. 
Уларнинг палакда қолиши ўсимликнинг ўсиши ва янги мева 
тугишини кечиктиради.

Бодрингдан ўсиш даври давомида очиқ майдонларда етиштириш 
шароити ва навларига қараб 12-20 марта ҳосил териб олинади.

Бодринг мевалари узоқ муддат сақлашга мойил эмас, 
шунинг учун янги узилган мевалар қисқа муддатда истеъмолга 
ёки қайта ишлашга чиқарилиши лозим. Ҳозирги кунда 
республикамиз хўжаликларида бодрингнинг 

 ўртача ҳосилдорлиги гектаридан 20-22 т/га, илғор 
хўжаликларда эса 30-40 т/га ни ташкил этмоқда.

Ҳосилни қўлда теришда ПОУ-2 платформасидан, сабзавот 
ҳосилини йиғиштирадиган АУС-1 агротехникаларидан 

кенг қамровли ПШП-25 транспартер ва ТНСШ-12А осма 
платформадан фойдаланиш механик харажатни 1,2-1,5 марта 
қисқартиради. 

Ҳозирги пайтда бодрингни бир марта ёппасига теришда 
Россияда ишлаб чиқарилган КОУ-1,5 ва КОП-1,5 маркали 
комбайнлар энг яхши машиналар ҳисобланади.

   БОДРИНГ УРУҒЧИЛИГИ 
Бодринг уруғлари меваларининг биологик етилиши, яъни 

кўк мевалари узиладиган пайтдан анча кечроқ пишади. Уруғлик 
экинларни етиштириш технологияси овқатга ишлатиладиган 
экинларни етиштириш технологиясидан бирмунча фарқ 
қилади, лекин кўпгина умумий томонлари ҳам бор. 

Уруғлик экинни бир оилага мансуб экинлардан бўшаган 
майдонларга экиб бўлмайди, чунки экилаётган нав биологик 
йўл билан ифлосланиб қолиши мумкин.



46

100 китоб тўплами

Уруғлик экин учун нав сифатлари жихатидан биринчи 
тоифали уруғлар ишлатилиши керак. Уруғлик учун экиладиган 
бодринг унумдор ва яхши ўғитланган майдонларга 
жойлаштирилиши лозим. Ўстириш технологиясида одатдаги 
агротехник тадбирлар сингари тадбирлар олиб борилади.

Бодрингнинг уруғлик мевалари ёппасига ўз навига хос 
рангга кирган, айримлари эса юмшаб қолган, ўсимликларнинг 
барглари билан поялари қуришга бошлаган даврда узиб 
олинади. Уруғлик меваларни узиш ва улардан уруғларни 
ажратиб олиш муддатлари уруғларнинг етуклиги даражасига 
қараб белгиланади. Мевалардаги уруғларининг намлиги 35-38%  
бўлиб турган пайтда узиш ва ажратиб олиш керак. 

 Уруғлик бодринг мевалари ва уруғларни ажратиб олиш

Уруғлари ажратиб олинган меваларнинг пўсти

Бодринг меваларидан чиқадиган уруғ миқдори экиннинг 
нави ва қандай шароитларда етиштирилганига боғлиқ бўлиб, 
бир тонна уруғлик мева ҳисобидан олганда 15 кг дан 25 кг гача 
боради. Бир дона уруғлик мевадан ўртача 5 г уруғлик олинади. 
Ўртача уруғ ҳосилдорлиги гектарига 150-200 кг ни ташкил 
этади.

